میللی ایدولوژوموز نه دیر؟

آذربایجانچیلیق میللی ایدولوژوموزدور. بو حاقدا واحید مستقیل آذربایجان جبهه سی نین مرامنامه سینده دئییلیر:

" آذربایجان تورکلری نین ،آذربایجان میللتی نین میللی ایدورلوژیسی آذربایجانچیلیقدیر. بو تعصوب،آشیری باشقا میللتلره اوستونلوک(شوونیست ـ ایرقچیلیق) یوخ، میللی شعوردان قایناقلانان فلسفی و علمی بیر آنلامدیر (مفهومدور) . او میللی ویجدان ، میللی منلی یی درک ائتمکدیر. میللی ده یه رلره ، قایدا ـ قانونلارا، آذربایجانچیلیق اخلاق ـ معنوییاتینا، کولتور وعنعنه لرینه ، تورک اولدوغونا باغلی لیقدیر. باشقا بیر سوزله دئسک آذربایجانیمیزین میللی ده یه لرینه ییه لنمک، میللی شعورا مالیک اولماق، میللی وارلیق مفهومونو آنلاییب، اونا سویکنمک، کیملی یینی تانیماق دئمکدیر.آنجاق اوندا هر بیر آذربایجانلی تورک اوز گوجونه پئی آپاریب، آذربایجانلی اولماقلا ایفتیخار ائدیب ، اونا غرور دویاجاقدیر. میللی وارلیغا صاحیب چیخان ، میللی منلی یه سویکه نن بیر میللت یئنیلمه ز، سارسیلمازدیر. اییلمه ز بیر پولاددیر. بئله بیر خالقا ـ میللته حاکیم اولماق ، آغالیق ائتمک ، ایمکانسیزدیر. ائله بونا گوره ده دئمیشلرکی : میللی منلی یینی تاپا بیلمه ین میللتلر باشقا میللتلرین اووو(شیکاری) اولورلار. "

مرامنامه نین هامان بولومونده آذربایجاتچیلیغین اساسینی تشکیل ائده ن پرنسیب لری بو شکیلده سیرالاییر:

"۱ ـ ایستیقلالچیلیق ۲ـ میللتچی لیک( خالقچیلیق)۳ ـ باغلی سیز دوولتچی لیک ۴ـ بوتووچولوک ( واحیدچیلیک)۵ـ آذربایجانچیلیق= تورکچولوک  ۶ـ اوزبیله رچیلیک( حریت چیلیک)۷ ـ توپلومسال میللی عدالتچیلیک ( سوسیال ـ اجتماعی عدالتچی لیک)۸ ـ چئشیدلی لیک ( پلورالیزم چیلیک)۹ـ لاییک چیلیک و سئلکولئر دولتچی لیک " 
البته مرامامه ده بو پرنسیبلرین هر تک ـ تکی حاقدا بیلگی وئریلمیشدیر.
گورولدویو کیمی آذربایچانچیلیق اوزونو، میللتینی، کوکونو ـ سویونو تانیماق دئمکدیر.اوزونو تانیدیقدا حتا شخصی کیملی یینیده تاپمیش اولاجاقدیر. اوزونه دئدیینه ایمان گتیرمیش اولاجاقدیر. اوزونو میللی کیملی یینیده باشقالارینادا تانیتدیرماغا چالشاجاقدیر.اوزونه ،وارلیغینا، دیلینه، میللتینه ،کولتورونه،عنعنه لرینه و  تاریخینه اووونه جکدیر.  

آذربایجانلیلارین بیرلیک و همرای لیک گونو
آرازین هر ایکی تاییندا یاشایان میللتیمیز ۱٩۸٩ـ نجی ایلده اوز ایراده سینی نوماییش ائتدیره ره ک ۷۰ ایل وطنیمیزین اوره یی اوستونه یادلار الی ایله تییله ن  مفتللری، سرحد دیره کلرینی، آلارام و مینلری یوخ ائدیب اودا چکمکله ۱۸۰ ایللیک آیریلیغا سون قویماغا چالیشمیشدیر.بو ناخجیوان ایالت مجلیسی طرفیندن "آذربایجانلیلارین بیرلیک گونو" اولاراق قبول ائذیلمیش،۱٩٩۱ نجی ایل قوزئی آذربایجان اوز مستقیللی یینی تیکرار قوردوقدان سونرا آذربایجان پارلیمینتوسودا هامان گونو  حاقلی اولاراق بوتون آذربایجانلیلارین بیرلیک و همرای لیک گونو اعلان ائتمیشدیر.بئله بیر ایستک  میللتیمیزین طبیعی و حقوقی و میللی وارلیغی نین گره ییدیر.بو واحید مستقیل آذربایجان جبهه سی نین آنا هدفلریندن دیر . و اوزمرامنامه سینده اونا بویوک یئر وئرمیشدیر. واحید مستقیل آذربایجان جبهه سی اولاراق بونو دئیه بیله ریک کی،ایکی آذربایجانین آزادلیق و باریش ایچینده تیکرار بیلشمه سی آرزو یوخ، تاریخین حوکمودور!

ایکی آذربایجانین بیرلشمه سی هئچ بیر کسی قورخوتمامالیدیر! واحید آذربایجان منطقه میزده امنیت و باریش فاکتورودور.بیرلشمیش آذربایجان منطقه ده دئموکراسی نین پایگاهی اولاجاقدیر. آسیا و آوروپا آراسیندا گووه نیلیر بیر کوپرو رولونو اوینایاجاقدیر. بیرلشمیش بوتوو آذربایجان اوز میللی منلی یینی قورویوب، اوزلشدیریب، میللی بیر ایدولوژییه صاحیب اولماقلا یاناشی، شوونیزم ـ آشیری ایرقچیلیق دویغولارینا دوشمه دن،سئکولئر دولتچیلی یه دایانیب،  بئین الخالق ایجتماعیتین، مدنی دونیانین بیر پارچاسی اولماغا چالیشاجاقدیر. بونون اوچونده واحید مستقیل آدربایجان جبهه سی  آذربایجانین اراضی بوتوولویونون ساغلانیلماسی ایله یاناشی خالقیمیزین ـ میللتیمیزین، اینسانلاریمیزین آراسیندادا بوتوولویون ساغلانماسینا جان آتیب، توپلوموموزدا چئشیدلی گوروش و فیکیرلیلیک پرنسیبینه صادیق قالاجاقدیر.
 واحید مستقیل آذربایجان جبهه سی  " دونیا آذربایجانلیلاری نین بیرلیک و همرای لیک گونونو "(۳۱ دئسامبری) بوتون میللتیمیزه  تبریک دئییر، یاخیندا میللتیمیزین بو میللی آرزو و ایسته یی نین حیاتا کئچمه سینی دیله ییر.  
واحید مستقیل آذربایجان جبهه سی

